
2006 год – год Таварыства беларускай школы. 85 гадоў таму назад 7 снежня 1921 г. была створана культурна-асветная арганізацыя ў Заходняй Беларусі шляхам аб’яднання Беларускай школьнай рады, што нарадзілася ў Вільні яшчэ 1 ліпеня, з  Радашковіцкім ТБШ Браніслава Тарашкевіча. Асноўная мэта дзейнасці была абвешчана ў Статуце – “пашыраць і памагаць асьвеце ў беларускім нацыянальным, людскім і хрысціянскім духу”. Дарэчы, “Статут Таварыства Беларускае Школы”, што падпісалі Сымон Рак-Міхайлоўскі, Міхась Пяткевіч і кс. Адам Станкевіч 80 гадоў таму назад, быў афіцыйна зацверджаны 18 траўня 1926 года. У 1928 г. дзейнічала ўжо каля 500 гуркоў ТБШ, у якіх налічвалася да 30 тысяч сяброў. На ўсёй тэрыторыі Польскай Рэспублікі дакументам надаваліся вялікія паўнамоцтвы, пра якія цяпер у суверэннай Беларусі прыходзіцца толькі марыць: 

“1) закладаць, утрымліваць і падтрымліваць: а) народныя школы, б) курсы для дарослых няпісьменных, в) прытулкі, г) вучыцельскія сэмінарыі, школы ўзгадавацеляк, народныя чытальні і бібліятэкі, д) школы сярэднія і вышэйшыя ўсялякіх тыпаў;
2) закладаць народныя дамы дзеля асьветы таварыскае гульні;

3) арганізаваць курсы і лекцыі зьместу культурна-асьветнага, за выняткам тэм палітычных;

4) выдаваць і пашыраць беларускія школьныя кнігі (падручнікі), навуковыя, пэдагогічныя і народныя газэты;

5) даваць школьнай моладзі стыпендыі, дапамогі і розную навуковую помач;

6) рабіць праекты будоўлі школ і школьных упарадкаваньняў і наглядаць за іх выкананьнем;

7) абвяшчаць конкурсы, патрэбныя дзеля дапяцьця мэтаў “Таварыства Беларускае Школы”.

Няма патрэбы тут займацца цытаваннем “Статута Рэспубліканскага грамадскага аб’яднання “Таварыства беларускай школы”, якому сёлета 22 сакавіка спаўняецца 10 год, бо нашы правы мізэрныя. Хаця нешта і прадэкларавана, але абмежавана ў рэальнай дзейнасці рознымі іншымі актамі. Таму не маюцца ў нас  “школы сярэднія і вышэйшыя ўсялякіх тыпаў”.

Рэспубліканскае грамадскае аб’яднанне было зарэгістравана Міністэрствам юстыцыі, але патрабуецца ўжо ў пяты раз перагледзець і зрабіць змены, безумоўна, не на карысць пашырэння паўнамоцтваў арганізацый. Ніякай стабільнасці і тут няма.  Добраахвотная грамадская культурна-асветная арганізацыя аб’ядноўвае грамадзян з мэтай садзейнічання фарміраванню нацыянальнай адукацыйнай сістэмы ўсіх узроўняў (ад дашкольных да вышэйшых навучальных і выхаваўчых устаноў), захаванню і развіццю беларускай культуры, традыцый і духоўнасці. 

10 гадоў таму назад у прэзідыуме Устаноўчай Асамблеі ТБШ разам са мною быў рэктар БДПУ, акадэмік Леанід Ціханаў, а памяшканне для правядзення без аплаты прадставіў рэктар Рэспубліканскага інстытута удасканалення настаўнікаў, цяпер першы намеснік міністра адукацыі  Аляксандр Жук. Шматлюдная Асамблея адзінагалосна абрала прэзідэнтам ТБШ, зволенага за новыя нацыянальныя дапаможнікі першага намесніка міністра адукацыі Генадзя Пятроўскага.

Падставай для стварэння ў суверэннай Беларусі ТБШ была рэальная трывога патрыятычнай інтэлігенцыі за стан нацыянальнай адукацыі. Так, калі ў 1993/94 нав. годзе ў першыя класы з беларускай мовай навучання прымалася ў краіне 76 % дзяцей, а ў сталічнай вобласці нават 92,6, то праз два гады – ужо толькі 37,9 па Беларусі. Трывога аказалася не марнай. Гэта пацвердзіў і справакаваны рэферэндум 1995 г., мэтай якога нібы было ўраўнаванне дзвюх моў,  а на самой справе, каб задушыць нацыянальнае адраджэнне Беларусі і родную мову, якую прызнала 77,7 % насельніцтва (згодна перапісу 1989 г.). Гэтае “ўраўнаванне” бачыцца добра з наступнай табліцы дынамікі прыёму для навучання на роднай мове ў першыя (падрыхтоўчыя) класы.
	Вобл.
	91/92
	92/3
	93/4
	94/5
	95/6
	96/7
	97/8

	г. Мінск
	19.2
	48.3
	58.6
	58
	19.5
	12.1
	7.3

	Брэсцкая
	52.1
	76
	79.7
	79.5
	37
	30.5
	27.3

	Віцебская
	34.4
	58.1
	65.5
	62.3
	28.9
	26.2
	25.3

	Гомельская
	33.1
	72.3
	75.7
	82.8
	26.1
	22.6
	22.1

	Гродзенская
	77.3
	82.9
	87.5
	86.9
	61.4
	50.8
	44.1

	Мінская
	63.6
	86.9
	92.6
	91.3
	67.8
	61.4
	52.9

	Магілёўская
	30.5
	53
	72.8
	65.1
	25.8
	22.9
	23

	Усяго
	43.7
	68.5
	76
	75.3
	37.9
	32
	28.7

	00/1
	01/2
	02/3
	03/4

	Вобл.

	5.3
	4.3
	4.3
	3.8
	2.9
	3
	2.8
	2.4
	г. Мінск

	24.8
	29
	28.8
	28.1
	28.2
	28.3
	27.1
	28.5
	Брэсцкая

	21.4
	26
	25.4
	23.7
	23.4
	23.7
	23.6
	20.5
	Віцебская

	16.6
	20.4
	19.4
	19.6
	19.3
	18.5
	21.5
	17.2
	Гомельская

	37.2
	37
	34.1
	31.7
	27.8
	26.2
	26.3
	25
	Гродзенская

	45.2
	44.1
	42.8
	39.5
	38.2
	36.1
	36.4
	37.5
	Мінская

	19.9
	22.4
	22.3
	21.8
	20.6
	20.3
	21.5
	18.6
	Магілёўская

	33.6
	26.2
	25.3
	24
	22.8
	22.4
	22.7
	21.4
	Усяго



За 12 гадоў ад 76% прыём у першыя класы з роднай мовай навучання знізіўся па рэспубліцы да 21,4 % ад усіх першакласнікаў, а ў сталіцы  ён апусціўся да “рэкорднай” прыступкі – 2,4%. Толькі ў чатырох мінскіх адукацыйных установах арганізавана навучанне па-беларуску: СШ № 60 (Маскоўскі раён), гімназіі 9 (Першамайскі р.), гімназіі 4 (Фрунзенскі р.) і гімназіі-каледжы мастацтваў Міністэрства культуры (Цэнтральны р.). Безумоўна і якасць роднамоўнага навучання і выхавання ў іх не аднолькавая. Ва ўсякім выпадку не параўнальная з лепшай установай Нацыянальным дзяржаўным гуманітарным ліцэем імя Якуба Коласа, які ў 2003 годзе быў ліквідаваны. 

Штогод ліквідацыі і пераводу на рускую мову падлягуюць па розных прычынах дзесяткі-сотні ўстаноў (ад дашкольных да вышэйшых). У сумнавядомы 1995 год было пераведзена 108 школ на рускую мову навучання і, у тым ліку, 91 у вёсцы. Знішчэнне нацыянальнай школы вядзецца хуткімі тэмпамі, якіх не ведала наша гісторыя. Афіцыйна змяненні тлумачацца тым, што гэта адбываецца “ў сувязі з закрыццём школ, іх рэарганізацыяй, адкрыццём новых школ”. Такім чынам, у 2002/03 нав. годзе адразу 152 школы з беларускай мовай навучання скончылі сваё існаванне (а ўсяго зачынена 184 школы), затым мы не далічылі 118 школ з беларускай мовай навучання і 51 – з двума (усяго 169), цяпер згублена 115 школ з беларускай мовай навучання і 49 з дзвюма мовамі. Рускамоўных устаноў не турбуе праблема “неперспектыўнасці” як беларускамоўных малакамплектных вясковых школ. Такія школкі функцыянавалі ў самыя цяжкія гады вайны, голаду, разрухі. 

Усяго на роднай мове займаецца 23,3% школьнікаў. Шмат адстаюць ад адстаючай беларускай школы дашкольныя ўстановы. Толькі 12,9% дзяцей займаецца (больш-менш!) на роднай мове з агульнай колькасці дашкольнага ўзросту, а ў сталіцы толькі – 0,3%. Гэта даволі крытычныя межы існавання нацыі. Як вядома, па вызначэнні ЮНЕСКО народ знаходзіцца на мяжы знікнення, калі на мове размаўляе менш 30% дзяцей. Вось да чаго нас прывялі. Сярэдніх спецыяльных і вышэйшых адукацыйных устаноў на роднай мове зусім няма. І памірае больш людзей, чым нараджаецца.

 Здавалася б,  даўно пара спыніцца, не падманьваць народ і задумацца пра будучае. Аднак усюды ў дзяржаўных сродках масавай інфармацыі рахманаму беларусу ўнушаецца зусім іншае – аб небывалых эканамічных і духоўных поспехах у руху ... да карумпаванай,  бандыцкай, спітай горам Расіі, якая дзеля лёгкай спажывы атрымае ў сваё ўладарства 6 губерняў Беларусі. Таму можна часова і падзяліцца “кавалкам”, самому не даесці. Пастаўляе лёгкаверным на самых выгодных умовах нафту, як дармовы сыр у мышалоўцы. Зразумела, што заўсёды так не будзе, у Расіі і сваіх эканамічных праблем хапае.
У нас укладваюцца значныя сродкі не на павышэнне дабрабыту занябанай вёскі, медыцыну, адукацыю і культуру, а на шыкоўныя і неабгрунтаваныя папулісцка-прапагандысцкія праекты: лядовыя палацы і іншыя спартыўна-забаўляльныя пляцоўкі, гіганты-пабудовы, шоу-сходы, пашырэнне бюракратычна-кантралюючых, сілавых структур і г.д. Сталі папулярнымі прыпіскі, адпіскі, педагогі і іншыя работнікі абцяжараны падрыхтоўкай залішніх паперак. 
Рэальны стан спраў скажаецца на тэлебачанні, радыё, газетах. Напрыклад, падбіраюцца выгодныя факты, а замоўчваюцца больш істотныя. Паглядзіце, матэрыялы афіцыйнага сайта Міністэрства замежных спраў РБ аб сучасным становішчы беларускай мовы, паказушнай праграме супрацоўніцтва і дапамогі беларускай меншасці ў Польшчы, ліст намесніка міністра адукацыі К. Фарыно (ад 15.12.05, друкавалася ў “Нашым слове”) і інш. 
Насельніцтва замбіравана СМІ. Уведзены міф пра стабільнасць у Беларусі, нагнятаецца варожасць да іншадумства і запалохванне заходняй інтэрвенцыяй. Пра якую стабільнасць можа весціся гаворка, напрыклад, у адукацыі, калі штогод змяняюцца правілы прыёму ў навучальныя ўстановы, праграмы і падручнікі, праводзяцца малазначныя рэформы, а  рэформа асветы да вяртання ў нацыянальнае рэчышча зусім не прадугледжваецца.
Міністэрства адукацыі, як і іншыя, запалітызаваны. Накладзена ідэалагічнае ярмо ў адукацыі і выхаванні. Строга кантралюецца выезд школьнікаў і студэнтаў за мяжу. Пачашчаюцца выпадкі не заключэння кантрактаў па палітычных матывах нават з педагогамі, якія дабіліся поспехаў. “Недабранадзейныя”, хоць і паспяваючыя навучэнцы таксама звальняюцца. Дайшло нават да таго, што Міністэрства адукацыі перайшло з прынцыпа мастацкасці да жандармска-палітычнага ў ацэнцы творчасці пісьменнікаў, даючы рэкамедацыі сваім уладным структурам, тыпу “поручаем принять меры по недопущению проведения в учреждениях образования мероприятий по линии общественного объединения “Союз белорусских писателей”. На гэтай падставе набліжаецца перагляд праграм і падручнікаў па беларускай і рускай літаратурах.
Аднак узрастае і супраціў несправядлівасці і беззаконню. Ці было такое ў гісторыі, каб выключаныя навучэнцы аб’яўлялі галадоўку. Бацькі спрабуюць праз суды дабіцца навучання сваіх дзяцей па-беларуску і аднаўлення на працы пасля звальнення педагога па палітычных матывах. Навучэнцы ліквідаванага ліцэя займаюцца самастойна і здаюць іспыты экстэрнам, але не ідуць у дзяржаўныя абруселыя ўстановы. Жыве беларускасць нават у рускамоўных школах і універсітэтах.
Сёлета, 9—10 ліпеня, Беларусь будзе адзначаць 100-годдзе з часу правядзення першага нелегальнага з’езда настаўнікаў Менскай губерні ў вёсцы Мікалаеўшчына. А можа, каб стаць сапраўднай Беларуссю, патрэбна правесці другі з’езд?
